Ittra tal-Qdusija Tiegħu l-Papa Franġisku lill-Isqfijiet 
fil-Festa tal-Qaddisin Innoċenti Martri
Ħija l-għażiż,

Illum, festa tal-Qaddisin Innoċenti Martri, waqt li jissoktaw jidwu fi qlubna l-kelmiet tal-anġlu lir-ragħajja: “Tibżgħux, għax araw, qiegħed inħabbrilkom ferħ kbir, ferħ li se jkun għall-poplu kollu. Illum, fil-belt ta’ David, twildilkom Salvatur, li hu l-Messija, il-Mulej” (Lq 2:10-11), inħoss il-bżonn li niktbilkom. Jagħmlilna tajjeb nerġgħu nisimgħu għal darb’oħra din l-aħbar; nisimgħu mill-ġdid li Alla jinsab qalb il-poplu tiegħu. Din iċ-ċertezza li nġeddu sena wara sena hi l-għajn tal-ferħ u t-tama tagħna.

F’dawn il-jiem nistgħu nħossu kif il-Liturġija bħal taqbdilna jdejna u teħodna fil-qalba tal-Milied, iddaħħalna fil-Misteru u naqra naqra twassalna lejn l-għajn tal-ferħ Nisrani.
Bħala ragħajja aħna ġejna msejħa ngħinu biex dan il-ferħ joktor fost il-poplu tagħna. Aħna mitluba nieħdu ħsieb ta’ dan il-ferħ. Nixtieq inġeddidlek din l-istedina biex ma nħallux lil min jisirqilna dan il-ferħ, meta, ħafna drabi delużi – u mhux għalxejn b’xejn – mir-realtà, mill-Knisja, jew anki minna nfusna, inħossuna ttentati nidraw dak in-niket ħelu, bla tama, li jjassar lil qlubna (ara Eżortazzjoni appostolika Evangelii gaudium, 83).
B’xorti ħażina, il-Milied hu msieħeb ukoll mill-biki. L-evanġelisti ma qagħdux jgħattu x-xemx bl-għarbiel biex ir-realtà jagħmluha iżjed kredibbli jew jagħtuha togħma itjeb. Ma qagħdux jinħlew f’diskors “sabiħ” imma li mhux reali. Għalihom il-Milied ma kienx xi kenn mistħajjel fejn setgħu jistaħbew quddiem l-isfidi u l-inġustizzji ta’ żmienhom. Bil-maqlub, ixandrulna wkoll it-twelid tal-Iben ta’ Alla imdawwar bi traġedja ta’ swied il-qalb. L-evanġelista Mattew, meta jikkwota lill-profeta Ġeremija, dan jippreżentah bla kantunieri: “F’Rama nstama’ leħen, biki u lfiq kbir: Rakel tibki lil uliedha” (2:18). Hi l-karba ta’ wġigħ il-qalb tal-ommijiet li jibku l-mewt ta’ wliedhom innoċenti quddiem il-ħruxija u l-għatx miklub ta’ Erodi għall-poter.
Karba li mqar illum għadna nistgħu nisimgħu, li tmissilna qalbna u li ma nistgħux u ma rridux ninjoraw u lanqas insikktu. Illum fost niesna, b’xorti ħażina – u dan qed niktbu b’għafsa kbira ta’ qalb –, għadna nistgħu nisimgħu l-krib u l-biki ta’ tant ommijiet, ta’ tant familji, għall-mewt ta’ wliedhom, ta’ wliedhom innoċenti.
Meta nikkontemplaw il-presepju nkunu nikkontemplaw ukoll dan il-biki, inkunu nitgħallmu nisimgħu dak li qed iseħħ madwarna u jkollna wkoll qalb li tħoss u li hi miftuħa għat-tbatija tal-proxxmu, speċjalment fejn jidħlu t-tfal, u nkunu kapaċi wkoll nagħrfu li anki llum qed jinkiteb dan il-kapitlu ta’ niket fl-istorja. Jekk nikkontemplaw il-presepju billi naqtgħuh mill-ħajja li hemm madwaru, inkunu nagħmlu mit-Twelid ta’ Ġesù ħrafa ħelwa li tqanqal fina sentimenti tajbin imma ċċaħħadna mill-qawwa ħallieqa tal-Aħbar it-Tajba li l-Verb Inkarnat irid jagħtina. U t-tentazzjoni hemm qiegħda.
Hu possibbli li ngħixu dan il-ferħ Nisrani u nagħtu daharna lil dawn ir-realtajiet? Possibbli naslu għall-ferħ Nisrani u nsoddu widnejna għall-karba ta’ ħuna, tat-tfal tagħna?
San Ġużepp kien l-ewwel li ġie msejjaħ iħares il-ferħ tal-Fidwa. Quddiem l-atti kriminali mill-eħrex li kienu qed iseħħu, San Ġużepp – xempju tal-bniedem ubbidjenti u fidil – kellu l-ħila jisma’ leħen Alla u l-missjoni li l-Missier kien qed jafdalu. U għax għaraf jisma’ l-leħen ta’ Alla u ħallieh imexxi r-rieda tiegħu, seta’ jħoss iżjed x’kien qed iseħħ madwaru u għaraf jaqra l-ġrajjiet b’realiżmu.

Illum anki minna, ragħajja, hu mitlub l-istess, li nkunu bnedmin b’ħila li nisimgħu u mhux torox għal-leħen tal-Missier, u hekk nistgħu nħossu iżjed għar-realtà ta’ madwarna. Illum, jekk inżommu lil San Ġużepp b’mudell, aħna mistednin ma nħallux lil min jisirqilna l-ferħ. Aħna mistednin inħarsuha minn Erodi ta’ żminijietna. U bħal San Ġużepp, għandna bżonn tal-kuraġġ biex nilqgħu din ir-realtà, biex inqumu u neħduha f’idejna (ara Mt 2:20). Il-kuraġġ li nħarsuha mill-Erodijiet il-ġodda ta’ żminijietna, li qed jibilgħu l-innoċenza ta’ wliedna. Innoċenza mbiċċra taħt it-toqol tax-xogħol klandestin u mjassar, taħt it-tagħbija tal-prostituzzjoni u tal-isfruttament. Innoċenza meqruda mill-gwerer u mill-emigrazzjoni sfurzata bit-telfa ta’ dak kollu li dan iġib miegħu. Eluf minn uliedna waqgħu f’idejn id-delinkwenti, il-mafja, in-negozjanti tal-mewt li kulma jagħmlu hu li jibilgħu u jabbużaw mill-bżonnijiet tagħhom.
Ngħidu aħna, illum 75 miljun tifel u tifla – minħabba fl-emerġenzi u fil-kriżijiet fit-tul – kellhom jieqfu mill-edukazzjoni tagħhom. Fl-2015, 68% tal-persuni kollha fid-dinja li sfaw vittmi tat-traffikar sesswali kienu tfal. Min-naħa l-oħra, terz tat-tfal li kellhom jgħixu barra minn pajjiżhom għamlu dan minħabba spostament sfurzat. Qed ngħixu f’dinja fejn kważi nofs it-tfal li jmutu taħt il-ħames snin imutu għax mhumiex mitmugħa biżżejjed. Fis-sena 2016 nikkalkulaw li 150 miljun tifel u tifla għamlu xogħol li mhux suppost għamlu għax għadhom taħt l-età, ħafna minnhom f’kundizzjonijiet ta’ jasar. Skont l-aħħar rapport maħdum mill-UNICEF, jekk il-qagħda dinjija ma tinbidilx, fl-2030 sa jgħoddu 167 miljun it-tfal li jkunu jgħixu f’faqar estrem, 69 miljun mit-tfal taħt il-ħames snin sa jmutu bejn l-2016 u l-2030, u 60 miljun tifel u tifla ma jkunux qed jiffrekwentaw l-iskola primarja.
Ejja nisimgħu l-biki u l-krib tat-tfal; nisimgħu wkoll il-biki u l-krib ta’ ommna l-Knisja, li qed tibki mhux biss quddiem it-tbatija li qed iġarrbu wliedha l-iżjed ċkejknin, imma anki għax taf bid-dnub ta’ xi wħud mill-membri tagħha: it-tbatija, l-istorja u l-uġigħ tal-minuri li ġew abbużati sesswalment minn saċerdoti. Dnub li jħammrilna wiċċna. Persuni li kellhom ir-responsabbiltà li jieħdu ħsieb ta’ dawn it-tfal, qerdulhom id-dinjità tagħhom. Dan nikkundannawh bil-kbir u nitolbu maħfra tiegħu. Nissieħbu mal-uġigħ tal-vittmi u min-naħa tagħna nibku d-dnub tagħna. Id-dnub ta’ min wettaq ir-reat, id-dnub ta’ min naqas li jagħti l-għajnuna, id-dnub ta’ min ħeba u ċaħad, id-dnub ta’ min abbuża mill-poter. Anki l-Knisja tibki b’diqa kbira dan id-dnub ta’ wliedha u titlob maħfra. Illum, meta qed infakkru jum il-Qaddisin Innoċenti Martri, nixtieq li nġeddu l-impenn sħiħ tagħna biex dawn il-ħruxijiet ma jseħħux iżjed fostna. Insibu l-kuraġġ meħtieġ biex nippromovu l-mezzi kollha meħtieġa biex f’kollox nipproteġu l-ħajja ta’ wliedna, ħalli dawn l-atti kriminali ma jseħħux iżjed. F’dan il-qasam, nagħmlu tagħna b’mod ċar u leali l-prinċipju “tolleranza zero”.
Il-ferħ Nisrani mhuwiex ferħ li nibnuh fit-truf tar-realtà, billi ninjorawh jew ngħixu qisu ma kienx jeżisti. Il-ferħ Nisrani jitnissel minn sejħa – l-istess waħda li rċieva San Ġużepp – biex “jieħu” u jħares il-ħajja, speċjalment dik tal-qaddisin innoċenti tal-lum. Il-Milied hu żmien li jisfidana biex inħarsu l-ħajja u ngħinuha titwieled u tikber; biex niġġeddu bħala ragħajja kuraġġjużi. Dan il-kuraġġ li joħloq dinamika ġdida li kapaċi tagħraf b’kuxjenza r-realtà li llum qed jgħixu ħafna minn uliedna u tħabrek biex tiggarantilhom il-kundizzjonijiet meħtieġa biex id-dinjità tagħhom ta’ wlied Alla mhux biss tkun irrispettata, imma fuq kollox imħarsa.
Ejjew ma nħallux lil min jisirqilhom il-ferħ tagħhom. Ma nħallux lil min jisirqilna l-ferħ tagħna, imma nħarsuh u ngħinuh jikber.

Dan nagħmluh bl-istess fedeltà paterna ta’ San Ġużepp u b’Marija magħna li taqbdilna jdejna, hi li Omm il-ħlewwa, biex hekk qalbna żgur ma tibbiesx.

Bi mħabba fraterna,

FRANĠISKU
Mill-Vatikan, 28 ta’ Diċembru 2016
Festa tal-Qaddisin Innoċenti Martri
miġjub mit-Taljan għall-Malti minn Francesco Pio Attard
